
La Mesa del Parlament, en la sessió tinguda l’1d’abril de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de mesures relatives al Fons de cooperació local de Catalunya del 2013 i el 2014 (tram. 200-00018/10), aprovada pel Ple del Parlament en la sessió del 26 de març de 2014:


«Lei de mesures relatives ath Hons de cooperacion
 locau de Catalonha deth 2013 e eth 2014


PREAMBUL

Er article 219 der Estatut d’autonomia de Catalonha dispòse qu'era Generalitat a d’establir un hons de cooperacion locau destinat as govèrns locaus, que s’a de dotar a compdar de toti es ingrèssi tributaris dera Generalitat e que s’a de regular per miei d’ua lei deth Parlament.
D’acòrd damb aguest precèpte, er impòrt e es critèris de distribucion d’aguest hons s’an anat regulant mejançant es leis de pressupòsti annaus dera Generalitat, conforme as especificitats dera organizacion territoriau de Catalonha. Maugrat açò, era limitacion deth credit prorogat corresponent ar exercici 2013 a comportat qu'es recorsi disponibles non siguessen sufisenti entà dotar eth Hons de cooperacion locau de Catalonha. 
Aguesta lei s'apròve damb era fin de garantir era sufisença financèra tant des ajuntaments coma des conselhs comarcaus. 
Per çò qu'ei des ajuntaments, s’auie de hèr ua distribucion fondamentada en critèris diferenti as emplegadi en exercicis anteriors, de manèra que s’autregèssen mès recorsi enes ajuntaments damb besonhs de finançament superior e en tot tier en compde tant es recorsi provenenti dera Generalitat coma es procedenti d’autes administracions e, en particular, dera participacion enes ingrèssi der Estat (PIE).
En aguest sens, entà hèr efectiu eth Hons de cooperacion locau de Catalonha deth 2013 entàs ajuntaments en tèrmes de sufisença financèra, aguesta lei establís ua dotacion complementària d’un impòrt maxim de 52.670.662,40 èuros, que correspon ara diferéncia existenta entre er impòrt deth Hons de cooperacion locau de Catalonha entàs ajuntaments der an 2012 e er impòrt d'aguest madeish hons entath 2013, quantitat que s’a de distribuïr as ajuntaments en un periòde de tres ans. Damb aguesta dotacion complementària, es ajuntaments auràn arrecebut era totalitat deth Hons de cooperacion locau de Catalonha corresponent as ajuntaments entath 2013.
D’auta banda, era restriccion pressupostària a afectat tanben era participacion des conselhs comarcaus ena distribucion deth Hons de cooperacion locau e a subrevengut en sòn finançament. Per aguest motiu, aguesta lei tanben establís ua dotacion complementària ath Hons de cooperacion locau de Catalonha entàs conselhs comarcaus entàs ans 2013 e 2014 d’un impòrt maxim de 3.514.699,57 èuros entà cadua des anuitats, que se harà efectiu d’acòrd damb era despensa pluriennau corresponenta.
En conseqüéncia, damb aguesta lei s’adòpten mesures condusentes ath restabliment dera sostenibilitat financèra des ajuntaments e es conselhs comarcaus.


ARTICLE 1. DISTRIBUCION DETH HONS DE COOPERACION LOCAU DE CATALONHA CORRESPONENT AS AJUNTAMENTS ENTATH 2013

1. Eth Hons de cooperacion locau de Catalonha corresponent as ajuntaments entar an 2013 a que se referís era disposicion addicionau trentau dera Lei 2/2014, deth 27 de gèr, de mesures fiscaus, administratives, financères e deth sector public, se distribuís sus era basa des ingrèssi arrecebudi pes ajuntaments en concèpte de Hons de cooperacion locau de Catalonha entath 2012 e en tot tier en compde tanben era rèsta d'ingrèssi dera madeisha natura arrecebudi eth 2013 coma participacion enes ingrèssi der Estat.
2. Eth Departament de Governacion e Relacions Institucionaus a de hèr era distribucion que’n hè referéncia er apartat 1 en tot garantir er impòrt deth Hons de cooperacion locau de Catalonha der an 2012 en toti es ajuntaments que non agen agut cap increment ena participacion enes ingrèssi der Estat e en tot atribuïr ara rèsta d’ajuntaments era diferéncia entre eth Hons de cooperacion locau de Catalonha der an 2012 e eth dit increment.


ARTICLE 2. DOTACION COMPLEMENTÀRIA ATH HONS DE COOPERACION LOCAU DE CATALONHA CORRESPONENT AS AJUNTAMENTS ENTATH 2013

1. Damb caractèr complementari, en concèpte de Hons de cooperacion locau de Catalonha corresponent as ajuntaments entath 2013, s'ahig un impòrt maxim de 52.670.662,40 èuros entà afrontar era diferéncia entre es aportacions deth Hons de cooperacion locau de Catalonha corresponent as ajuntaments entath 2013 e eth corresponent ar an 2012. Aguest impòrt s’a de repartir en tres anuitats.
2. Era dotacion complementària que’n hè referéncia er apartat 1 includís era quantitat de 3.938.597,84 èuros entath foment dera prestacion supramunicipau de servicis, que s’a de distribuïr d’acòrd damb es critèris que determine er article 51 dera Lei 1/2012, deth 22 de hereuèr, de pressupòsti dera Generalitat entath 2012.


ARTICLE 3. DOTACION COMPLEMENTÀRIA ATH HONS DE COOPERACION LOCAU DE CATALONHA CORRESPONENT AS CONSELHS COMARCAUS ENTATH 2013 E ETH 2014

Damb caractèr complementari, en concèpte de Hons de cooperacion locau de Catalonha corresponent as conselhs comarcaus entàs ans 2013 e 2014, s'ahig un impòrt maxim de 3.514.699,57 èuros entà cadua des dues anuitats, que s’a de hèr efectiu d’acòrd damb era despensa pluriennau corresponenta.


DISPOSICION ADDICIONAU. ADAPTACION DES QUANTIES ENTÀS CONSELHS COMARCAUS DERA LEI 1/2014

Es quanties qu'establís er article 49.a e b dera Lei 1/2014, deth 27 de gèr, de pressupòsti dera Generalitat entath 2014, entàs conselhs comarcaus s’an d’adaptar as calculs que resulten dera naua dotacion pressupostària, integrada peth Hons de cooperacion locau de Catalonha corresponent as conselhs comarcaus entar an 2014 e era dotacion complementària que’n hè referéncia er article 3.


DISPOSICION FINAU. ENTRADA EN VIGOR

Aguesta lei entre en vigor londeman dera publicacion en Diari Oficial de la Generalitat de Catalunya.»



Palau del Parlament, 1 d’abril de 2014

